
Syniadau ymarferol ar gyfer pob lefel
gan Jim Wingate

Cylchoedd cydganol 
· Dyma syniad da ar gyfer amrwyio parau.

Myfyrwyr i ffurfio 2 gylch, gydag un cylch y tu fewn i’r llall. Rhaid i bawb sydd yn y cylch mewnol wynebu am allan. Rhaid i bawb sydd yn y cylch allanol wynebu am mewn. Gwnewch yn siŵr bod pob person sydd yn y cylch mewnol yn wynebu person sydd yn y cylch allanol. Rydych chi, y tiwtor, yn troi un o’r cylchoedd ar ôl pob gweithgaredd gan ddweud e.e. ‘ Pawb sydd yn y cylch allanol, symudwch unwaith i’r chwith.’ 
· Gall y myfyrwyr fod ar eu traed neu’n eistedd ar gadeiriau. Os oes gennych bâr o fyfyrwyr sydd ychydig yn ‘anodd’ gyda’i gilydd, rhowch nhw yn yr un cylch – fyddan nhw ddim yn gorfod gweithio gyda’i gilydd wedyn. Mae’n ffordd hwylus o wneud gwaith pâr oherwydd hyd yn oed os nad yw’r parau’n dod ymlaen yn arbennig o dda gyda’i gilydd, mae pawb yn gwybod bydd partner newydd yn dod cyn hir.   

· Mae’n ffordd hwylus i adolygu iaith a chynnal profion syml hefyd. Mae’r tiwtor yn gofyn cwestiwn ac mae’r myfyrwyr sy’n wynebu ei gilydd yn dweud yr ateb wrth ei gilydd. Ar ôl gofyn 3 chwestiwn, trowch un o’r cylchoedd fel bod pawb yn gweithio â phartner newydd i ateb mwy o gwestiynau. Gellir parhau i wneud hynny tan ddiwedd y sesiwn adolygu / prawf.
   Labelu
· Labelwch y myfyrwyr wrth iddynt gyrraedd y wers h.y. ysgrifennwch air ar label a’i ludo ar gefn pob myfyriwr (rhaid rhoi label gwahanol i bob myfyriwr). Bydd y geiriau’n dibynnu ar thema’r gwaith yn y dosbarth e.e. eitemau o fwyd, diddordebau, gwyliau, teulu, cartref a.y.y.b. Yna, mae’n rhaid iddyn nhw grwydro o gwmpas y dosbarth yn gofyn cwestiynau i’r myfyrwyr eraill er mwyn darganfod pa air sydd wedi ei ysgrifennu ar eu label nhw. Dim ond atebion ‘ie’ / ‘na’ a ganiateir.

· Gellir amrywio’r dasg trwy sicrhau bod pob gair yn un o bâr e.e. te a choffi, brechdan a chaws, pêl a throed. 

Felly, rhaid i’r myfyrywr ddarganfod beth yw eu gair nhw a hefyd pwy yw eu partner! 
 Siglo dwylo
· Pawb i sefyll mewn parau, yn wynebu ei gilydd a rhaid penderfynu ar thema o flaen llaw e.e. hoff fwyd, man geni, enw canol, hoff awdur a.y.y.b. Rhaid i bob pâr siglo dwylo a chyfnewid gwybodaeth e.e. ces i fy ngeni ym Mangor. Yna rhaid symud ymlaen yn gyflym at bartner arall i siglo dwylo a chyfnewid gwybodaeth.  
